
S H O Q A T A  E  R A D I O L O G Ë V E  T E  K O S O V Ë S

S T A T U T

Dispozitat e përgjithëshme

N E N I  1

Me këtë statut rregullohen qështjet që kanë të bëjnë me organizimin e tërësishëm të mbrenshëm,
fushëveprimin dhe bashkimin e Radiologëve diagnostik të Kosovës për ekzekutimin e punëve dhe të
detyrave të punës që dalin nga Programi i Shoqatës së Radiologëve të Kosovës (në tekstin e mëtejmë
Shoqata). Si dhe organizimin edhe bashkëpunimin me Shoqata tjera simotra.

N E N I  2

Shoqata është organizatë profesionale joprofitabile e bashkimit të Radiologëve diagnostik në bazë
vullnetare.

N E N I  3

Selia e Shoqatës është në Prishtinë, në Institutin e Radiologjisë, Qendra Klinike Universitare.

Selia mund të ndërrohet me vendimin e Kuvendit të Shoqatës.

Për identifikimin dhe vërtetimin e dokumentacionit të Shoqatës përdoret vula e formës së rrumbullakët e
cila përmban këtë tekst:

“Shoqata e Radiologëve të Kosovës – Prishtinë”, në mes të vulës gjendet figura e gjarpërit.

Teksti në vulë është i shkruar në gjuhën Shqipe dhe Angleze.

N E N I  4

Detyrat e Shoqatës janë:

të punojë në përparimin e shkencës së mjekësisë – në veçanti të Radiologjisë diagnostike, për
aftësimin profesional të mjekëve.

të punojë për kualifikimin e kuadrit profesional

specializimi dhe përsosja profesionale

gjatë punës së përditshme Shoqata ka për detyrë të ndikojë ne frymën edukuese për ngritjen e nivelit
profesional të punës së anëtarëvë të saj dhe të mbronë të drejtat e tyre

në mënyrë aktive të angazhohet për mbrojtjen shëndetësore të popullit duke respektuar me dinjitet
rregullat mbi etikën mjekësore.

të bashkëpunojmë më Shoqatat profesionale regjionale, europiane dhe më gjerë

të sigurohet publikimi i punimeve profesionalo-shkencore me fletushkë vetiake apo në bashkëpunim
me Shoqatat e tjera simotra, me qëllim përparimi dhe aftësimi profesional të anëtarëve të saj

në mënyrë aktive angazhohet në organizimin dhe përsosjen e organizimit të shërbimeve specialistike
në lëmin e vet

të kujdeset për hartimin e planit kadrovik profesional të Shëndetësisë Kosovare

të angazhohet që mjetet e destinuara – aparatura dhe lokalet të shfrytëzohen në mënyrë racionale në
harmoni me nevojat e shërbimit shëndetësor e njësoj edhe distribuimi i tyre sipas nevojave

të ndaj shpërblimet vjetore të shoqatës për anëtar të dalluar etj.

të bashkëpunoj me Shkollën e Lartë për Rendgenteknik me qëllim pajisje kadrovike të shërbimeve
Radiologjike me kuadër cilësor teknik (radiografues)

të bashkëpunoj edhe me Shoqatën e Mjekëve të Kosovës me interes të ndërsjelltë.

2. Anëtarësimi në Shoqatë

N E N I  5

Anëtar i rregullt i Shoqatës mund të bëhet çdo mjek specialist Radiolog diagnostik apo mjek në
specializim që shfaqë dëshirën që të anëtarësohet në shoqatë.

Anëtarë mund të jenë edhe mjek tjerë në bazë të deklaratës së personit se pajtohet me Statutin dhe
programin e shoqatës.

N E N I  6

Anëtarët e Shoqatës kanë të drejtë të zgjedhin dhe të jenë të zgjedhur në organet e shoqatës në pajtim
me dispozitat e këtij Statuti.

Anëtarët kanë të drejtë dhe obligim të jetësojnë programin si dhe zbatojnë dispozitat e Statutit, poashtu
veprojnë në ekzekutimin e vendimeve dhe detyrave tjera që rrjedhin nga puna dhe aktiviteti i shoqatës.

N E N I  7

Shoqata mund të zgjedhë anëtarët e nderit.

Për anëtar nderi Shoqata mund të zgjedhë mjek, punëtorë shkencor në lëmin e shëndetësisë, specialist
në Radiologji nga vendi dhe bota.

Anëtarët e nderit zgjedhen sipas propozimit të kryesisë në mbledhjen vjetore të Kuvendit të shoqatës pas
deklarimit të shumicës së anëtarëve.

N E N I  8

Anëtarësia në shoqatë pushon:

me vdekjen e anëtarit

me heqjen dorë nga anëtarësimi

me përjashtim nga anëtarësia sipas vendimit të Gjygjit të nderit

nëse dy vite me rradhë nuk realizon detyrat ndaj shoqatës

nëse anëtarit me vendim të formës së prerë të Gjygjit i ndalohet ushtrimi I veprimtarisë së mjekut për
shkak të veprave penale, me të cilën rrezikohet autoriteti i shoqatës si dhe

me shuarjen e shoqatës

3. Organet e Shoqatës

N E N I  9

Organet e Shoqatës janë:

Kuvendi

Kryesia

Këshilli mbikqyrës dhe

Gjygji i nderit

N E N I  1 0

Puna e Kuvendit dhe organeve tjera të shoqatës është publike.

N E N I  1 1

Zgjedhja e organeve të shoqatës,Kryesisë, Këshillit mbikqyrës dhe Gjyqit të nderit bëhet me vota të
fshehta, duke propozuar numër të dyfishtë të kandidatëve nga të cilët zgjidhen ata të cilët fitojnë
shumicën e votave.

Kuvendi i Shoqatës

N E N I  1 2

Kuvendi i Shoqatës është organi më i lartë i Shoqatës.

Kuvendin e përbëjnë të gjithë anëtarët e shoqatës.

N E N I  1 3

Kuvendi zgjedhor mbahet çdo dy vjet. Kuvendi vjetor mbahet së paku një herë në vit.

Vendimin për thirrjen e Kuvendit e nxjerr Kryetari në bazë të propozimit të Kryesisë së Shoqatës.

Kryetari i Kuvendit është i detyruar të thërras Kuvendin e jashtëzakonshëm nëse këtë e kërkon së paku një
e treta e anëtarësisë.

N E N I  1 4

Kuvendi shqyrton dhe vendosë për qështje nga fushëveprimi dhe aktiviteti I shoqatës në përgjithësi, kurse
në veçanti:

nxjerr, ndërron dhe plotëson programin dhe Statutin e shoqatës

shqyrton dhe miraton raportet e Kryesisë dhe Këshillit mbikqyrës

shqyrton dhe miraton raportin e përgjithëshëm për afarizmin material dhe financiar të shoqatës

nxjerrë dhe udhëzime për punën e mëtejme të shoqatës

nxjerr vendime për normimin e punës profesionale e sidomos në lidhje me mbrojtjen nga rrezet
jonizante

vendos edhe për qështjet tjera me interes të punës së suksesëshme të shoqatës

N E N I  1 5

Kuvendi fillon punën dhe nxjerr vendime të plotëfuqishme po qe se janë prezentë së paku 2/3 e
anëtarëve. Vendimet merren me shumicë votash 50% +1, të anëtarëve present.

Ndërrimet dhe plotësimet e programit dhe Statutit bëhen me pranimin nga dy të tretat e anëtarëve të
Kuvendit.

Kryesia

N E N I  1 6

Kryetari i shoqatës është njëkohësisht edhe kryetar i Kryesisë.

Kryesia i mban mbledhjet sipas nevojës e së paku njëherë në 3 muaj.

Mbledhjet e kryesisë thirren nga Kryetari.

Kryetari është I detyruar ta thërrasë mbledhjen e Kryesisë në rast se kërkohet nga një e treta e anëtarëve të
saj.

Mbledhjen e Kryesisë e kryeson kryetari, e në rast se mungon kryetari, pa marrë parasysh arësyen e
mbledhjes, mbledhjen e kryeson njëri nga anëtarët e Kryesisë.

Kryesia fillon punën dhe nxjerr vendime të plotëfuqishme me shumicë votash nga anëtarët e saj.

N E N I  1 7

Kryesia kryen punët e parapara të shoqatës si organ më I lartë ekzekutiv I saj në mes të dy kuvendeve e
veçanërisht:

zbaton vendimet dhe udhëzimet e Kuvendit

pregaditë mbledhjet e Kuvendit dhe propozon rendin e ditës, I cili miratohet në mbledhjen e Kuvendit

miraton llogarinë përfundimtare për afarizmin financiar të shoqatës në procedurë të paraparë me ligj

formon komisione te përhershme dhe të përkohëshme, përmës së cilave kryen punët e paraqitura për
nevojat e shoqatës, e sidomos në lidhje me normativat e punës dhe për mbrojtjen nga rrezet jonizante

zgjedhë kryetarët e komisioneve dhe anëtarët e saj

nxjerr vendime për pjesëmarrjen e përfaqësuesve të vet në tubime që organizohen në Kosovë,
regjion apo botë

nxjerr vendime dhe udhëzime në pajtim me programin dhe statutin, për mirëvajtjen e punës së
shoqatës

N E N I  1 8

Kryesia e shoqatës përbëhet nga:

Kryetari

6 anëtarë të kryesisë – gjithësej 7 anëtarë.

Kryesia udhëheqë punët e shoqatës, zbaton vendimet e Kuvendit, përgatitë materialin dhe nxjerr vendime
sipas kompetencave të marrura nga Kuvendi dhe në bazë të këtij Statuti, kryen edhe punet tjera të
nevojshme dhe të domosdoshme për mirëvajtjen e punës së shoqatës.

Kryesia zgjedhet në çdo dy vjet me të drejtë rizgjedhje të anëtarëve të kryesisë edhe për një mandat.

Kryesia zgjedh Sekretarin dhe Arkatarin të cilët nuk janë anëtarë të Kryesisë.

N E N I  1 9

Kryetarin e zgjedh Kryesia nga radhët e anëtarëve të kryesisë.

Kryetari kujdeset për aplikimin e dispozitave të parapara me statut dhe ekzekutimin e vendimeve të
organeve në shoqatë.

Kryetari përfaqëson dhe prezenton shoqatën në vend dhe në botë.

Kryetari për punën e tij I përgjigjet kryesisë ndërsa Kryesia I përgjigjet Kuvendit të Shoqatës.

N E N I  2 0

Sekretari I shoqatës ka për detyrë të bëjë zbatimin e vendimeve dhe akteve tjera të Kuvendit dhe Kryesisë.

Sekretari kryen edhe punët tjera të cilat ia beson Kryesia dhe kryetari.

N E N I  2 1

Arkatari I shoqatës ka për detyrë të kryej punët rreth afarizmit financiar të shoqatës.

Sipas nevojës, çdoherë kur kërkohet, arkatari është I obliguar që për punët financiare ta njoftojë
Kuvendin, Kryesinë dhe Këshillin mbikqyrës.

Këshilli Mbikqyrës

N E N I  2 2

Këshilli mbikqyrës përbëhet prej tre anëtarësh të zgjedhur në Kuvendin e shoqatës.

Këshilli mbikqyrës kontrollon dhe mbikqyrë punën e afarizmit financiar të shoqatës.

Këshilli mbikqyrës është I detyruar një herë në vit ta shikojë veprimtarine administrativo-financiare të
shoqatës.

Ky organ për punën e vet I paraqet raport Kuvendit për punën administrative, ekonomiko- financiare të
shoqatës.

Gjygji i nderit

N E N I  2 3

Gjygjin e nderit e përbëjnë tre anëtarë dhe zëvendësit, të cilët marrin pjesë në seanca kur mungon
anëtari gjegjës.

Anëtari I gjygjit të nderit nuk mund të jetë anëtarë I kryesisë së shoqatës.

Ky gjyq ka kompetenca të shqyrtoj kërkesat dhe merr vendime në rastet kur anëtarët e shoqatës kërkojnë
mbrojtjen e vet morale ose kur anëtari I shoqatës ka shkelur kodeksin e thirrjes mjekësore, gjegjësisht kur
kundër anëtarit janë ndërmarur masa disciplinore për shkelje të rënda të detyrës.

Vendimet e gjygjit të nderit janë të plotëfuqishme nëse për te votojnë 2/3 e anëtarëve.

Gjygji I nderit merr vendim pas shqyrtimit të çdo rasti veç e veç.

Kundër vendimeve të Gjyqit të nderit mund ti parashtrohet ankesë Kuvendit.

Vendimet e gjygjit të nderit mund ti ndërroj vetëm Kuvendi.

N E N I  2 4

Komisioni për ndarjen e mirënjohjeve dhe dhuratave formohet sipas rregullores në propozim të Kryesisë
së Shoqatës dhe me vendim të Kuvendit të Shoqatës.

N E N I  2 5

Mjetet e shoqatës krijohen nga:

anëtarësia e anëtarëve të shoqatës, lartësia e së cilës caktohet me vendimin e veçantë të kryesisë së
shoqatës

të hyrat e krijuara me aktivitetin e shoqatës

dotacionet

donacionet

ndihmat

të hyrat tjera të shoqatës nga veprimtari legale.

N E N I  2 6

Disponimi me mjetet e shoqatës bëhet në bazë të planit të llogarisë, të hyrave dhe të dalurave financiare,
për çka planin e bënë Kryesia dhe Kuvendi.

N E N I  2 7

Shoqata ka të drejtë të punësoj një apo më shumë persona me pagesë të cilët kryejnë punë në dobi të
Shoqatës.

N E N I  2 8

Shoqata mund të shuaj aktivitetin e vetë me vendim të Kuvendit, kur për të votojnë së paku 2/3 e
anëtarëve prezent.

Kur të vendoset për shpërbërjen e Shoqatës, Kuvendi emëron trashëguesin e pasurisë së mbetur, pasi të
jetë liruar nga detyrimet e organizatës.

N E N I  2 9

Ky statut mund të ndërrohet dhe plotësohet me procedurë të njëjtë si për miratim.

Statuti hyn në fuqi në ditën e tetë pas miratimit.

